
Уладзімір Гаўрылавіч Колб нарадзіўся 12 

сакавіка 1929 года ў вёсцы Лемяшэвічы Пінскага 

раёна. З адзнакай закончыў Пінскую фельчарска-

акушэрскую школу і ў 1949 годзе паступіў у Мінскі 

медыцынскі інстытут. З другога курса захапіўся 

навукова-даследчай працай і актыўна займаўся ў 

навуковым кружку пры кафедры агульнай  хіміі пад 

кіраўніцтвам вучонага В.А.Бандарына. Пасля 

заканчэння інстытута ў 1955 годзе быў прыняты ў 

аспірантуру на кафедру біяхіміі. Кандыдацкую 

дысертацыю абараніў у 1960 годзе, працуя старшым 

навуковым супрацоўнікам Беларускага Навукова-

даследчага інстытута (НДІ) туберкулёзу. З гэтага часу займаўся арганізацыяй 

лабараторнай службы ў процітуберкулёзных установах Рэспублікі Беларусь. 

З 1967 г. - галоўны спецыяліст па клінічнай лабараторнай дыягностыцы 

рэспублікі. 

У 1970 годзе абараніў доктарскую дысертацыю на тэму: 

«Биохимические и биофизические аспекты изучения реактивности организма 

при туберкулезе».  

           У.Г.Колб упершыню арганізаваў у рэспубліцы 6 абласных, Мінскае 

гарадское і Рэспубліканскае навуковыя таварыствы ўрачоў-лабарантаў. У 

1970 годзе ў Беларускім інстытуце ўдасканалення ўрачоў ім арганізавана 

кафедра клінічнай лабараторнай дыягностыкі, якой ён нязменна кіраваў на 

працягу 29 гадоў.  

У 1972 годзе  загадчыку кафедры В. Г. Колбу прысвоена вучонае 

званне прафесара, а ў 1990 г. - Заслужанага дзеяча навукі БССР. Сярод яго 

вучняў 3 дактары і 12 кандыдатаў медыцынскіх і біялагічных навук.  

Напрамкі яго навуковай дзейнасці:  праблемы рэактыўнасці арганізма 

пры туберкулёзе, арганізацыя лабараторнай службы ў медыцынскіх 

установах Рэспублікі. 

Ён - аўтар 360 навуковых прац па біяхіміі і імуналогіі, лёгачнай і 

сардэчнай паталогіі, дыягностыцы і метадах даследавання ў нефралогіі і 

уралогіі, хірургічных захворванняў, у тым ліку 10 манаграфій і 28 

метадычных рэкамендацый; сааўтар 12 пасведчанняў на вынаходства і 38 

пасведчанняў на рацпрапановы.  Аўтар манаграфій “Біяфізічныя аспекты 

рэактыўнасці арганізма пры туберкулёзе” (1971 г., 1974 г.), “Даведнік па 

клінічнай хіміі” (у сааўтарстве, 1982 г.), “Методы даследавання ў нефралогіі і 

ўралогіі” (у сааўтарстве, 1992 г.), даведачнай дапамогі “Лабараторная 

дыягностыка хірургічных захворванняў” (у сааўтарстве, 1993 г.), дапамогі 

для ўрачоў-лабарантаў “Клінічная біяхімія” (у сааўтарстве, 1993 г.). 



Неаднаразова ўдзельнічаў у міжнародных, усесаюзных, 

рэспубліканскіх з'ездах, канферэнцыях і семінарах.  

На працягу 25 год быў галоўным спецыялістам па клінічнай 

лабараторнай дыягностыцы рэспублікі, 29 год выбіраўся старшынёй, а затым 

прэзідэнтам Беларускага навукова-практычнага таварыства спецыялістаў 

клінічнай лабараторнай дыягностыкі.  

Кіраваў правядзеннем 5 Рэспубліканскіх з'ездаў, больш за 40 пленумаў, 

канферэнцый, сімпозіўмаў, семінараў. Выбіраўся старшынёй, прэзідэнтам 

Беларускага навукова-практычнага таварыства спецыялістаў клінічнай 

лабараторнай дыягностыкі, членам праўлення Усесаюзнага навуковага 

таварыства.  З 1992 года - член Савета навуковага таварыства клінічнай 

лабараторнай дыягностыкі краін СНД.  

У.Г.Колб - член рэдкалегіі журнала “Ахова здароўя” і рэдакцыйнага 

савета журнала “Клінічная лабараторная дыягностыка” (Расія), праўлення 

Беларускага біяхімічнага таварыства, Прэзідыума Савета навуковых 

таварыстваў, член 3-х спецыялізаваных Саветаў па абароне дысертацый і 

Рэспубліканскіх атэстацыйных камісій, з'яўляўся старшынёй секцыі медыка-

біялагічных навук і членам бюро Рэспубліканскага міжведамаснага 

навуковага савета па развіцці фундаментальных даследаванняў для 

медыцыны пры Акадэміі Навук БССР. 

За заслугі ў развіцці аховы здароўя, актыўную навукова-педагагічную і 

арганізатарскую дзейнасць прафесар У.Г.Колб узнагароджаны Ганаровай 

граматай Вярхоўнага Савета БССР, значком “Выдатніку аховы здароўя”, 

медалём “Ветэран працы”, прысвоена ганаровае званне “Заслужаны дзеяч 

навукі БССР”. Мае рад падзяк і Ганаровых грамат ад міністэрстваў аховы 

здароўя СССР, Рэспублікі Беларусь і БелМАПО.  

